
ИШТИН ЖАЛПЫ МҮНӨЗДӨМӨСҮ

Теманын изилдөөнүн актуалдуулугу. Кыргызстандын эгемендүү мамлекет болушу кыргыз элинин тарыхынын бир катар маселелеринин, бүгүнкү күндүн талабына ылайык өз баасын алуусуна мүмкүнчүлүк түздү. Арийне ушуга ылайык, эгемендүүлүк жылдарында мамлекетибиздин тарыхын изилдеп жана окуп үйрөнүү багытына, республикалык жана эл аралык деңгээлде бир катар иш чаралар жүзөгө ашырылып келди. Бул өз кезегинде калкыбыздын руханий жан дүйнөсүн байытып мамлекетибиздин идеологиялык пайдубалынын бекемделишине жана дүйнөлүк коомчулука кеңири таанылышына шарт түздү. Кыргыз Республикасынын президенти  А.Ш. Атамбаевдин 2012-жылдын 27-январында кол койгон Улуу Кыргыз каганатынын 1170 жылдыгына арналган илимий иш чараларды өткөрүү тууралуу жарлыгы, мындан ары дагы тарыхыбызды изилдөө, окуп үйрөнүү жана таанытуу багытында жасалган маанилүү кадамдардан болуп калды.

 Совет дооруна чейин жана андан кийинки мезгилде терең изилденбей келген маселелердин бири, XIX к. акыркы чейреги XX к. башындагы Кыргызстандагы агартуу ишинин абалы саналмакчы. Ушундан улам жергиликтүү элдин маданий өсүп өнүгүшүнүн эң негизги көрсөткүчтөрүнүн бири, анын сабаттуулугуна баа берип талдоо жана аны изилдөө тарыхыбыздын учурдагы актуалдуу маселеси. 

Россия империясы каратып алганга чейин эле, Борбордук Азия элдеринде анын ичинде кыргыздарда мектеп, медреселер жаш муундарга билим берүүнүн бирден-бир булагы болуп саналган. Тилекке каршы бул мектептердин элдин сабаттуулугун ачуудагы ээлеген орду, билим берүүдөгү ишмердүүлүгү тарыхый изилдөөлөрдө толук каралбай келген. Тоталитардык мезгилдеги тарыхый изилдөөлөрдө, кыргыз элин совет дооруна чейин туташ сабатсыз катары карап мусулманча окууну, мектеп-медреселердин ишмердүүлүгүн жокко чыгарып келишкен. Кыргыз калкынын сабаттуулугун иликтеп жазууга аракет кылгандарга Октябрь революциясынын жетишкендиктерине шек келтирет деген саясий кине тагуу кадыресе көрүнүшкө айланган.

Бирок XIX к. II жарымы XX к. башталышында кыргыз калкынын арасында кат тааныгандардын саны арбыган. Мындай жылыштар жаңы үлгүдөгү жадиддик мектеп-медреселеринин ачылышына жана кыргыздардан көптөгөн сабаты ачылгандардын агартуучулук багытында мугалимдик кесипти аркалап, калк арасында өз алдынча балдарды окутуп баштагандыгына да байланышкан. 

Ушул жагдайлардан алып караганда, жедеп аң сезимге сиңип көндүм болуп калган кыргыз элинин таптакыр эле сабатсыздыгы тууралуу түшүнүктөрдүн, канчалык деңгээлде чындыгы бардыгын талдап көрүү иштин актуалдуулугун түзмөкчү. Аны менен бирге биз карап жаткан маселенин маанилүүлүгү, XIX кылымдын аягы – XX кылымдын баш чендериндеги Кыргызстандагы жалпы эле агартуучулук жана билим берүүчүлүк иштердин абалына сереп салуу менен байланышкан. 

Диссертациялык эмгектин илимий программалар жана негизги илимий иштер менен байланышы. Диссертация Ж.Баласагын атындагы Кыргыз Улуттук университетинин тарых жана чөлкөм таануу факультетинин илимий изилдөө багыты менен дал келет. 

Диссертациянын максаты XIX кылымдын аягы – XX кылымдын башындагы Кыргызстандагы агартуу иштеринин абалын, деңгээлин жана өнүгүшүн ар тараптуу терең изилдөө.

Коюлган максатка ылайык төмөнкүдөй милдеттер коюлду:

· XIX к. аягы – XX к. башындагы Кыргызстандын түндүгүндөгү салттуу агартуу ишинин жалпы абалын изилдөө;

· изилдөө ишинин тарыхнаамалык маселесин илимий талдоого алуу;

· коюлган маселенин булактаануучулук негиздерине жана изилдөөнүн жол жоболоруна, ыкмаларына токтолуу; 

· салттуу башталгыч билим берүүчү жана жаңы ыкмадагы (усули-жадид) мектептердин пайда болушун жана анын калк арасындагы жүргүзгөн агартуучулук иштеринин деңгээлин изилдөө;

· Кыргызстандын түндүк аймагындагы орус-тузем мектептеринин ачылышын жана бул мектептердеги билим берүүнүн абалын талдап чыгуу;

· башталгыч жана орто, ошондой эле, атайын кесиптик билим берүүчү алгачкы окуу жайлар менен гимназиялардын ачылышын жана алардагы билим берүүнүн өзгөчөлүктөрүн ачып көрсөтүү;

Диссертациялык иштин хронологиялык алкагы XIX кылымдын аягы – XX кылымдын башындагы Кыргызстандын түндүгүндөгү агартуу ишинин абалына байланышкан маселелерди камтыйт. 

Диссертациянын илимий жаңычылдыгы. 

· Илимий иште 1917-жылдын октябрь төңкөрүшүнө чейин эле, туташ-сабатсыз эл катары бааланып келген кыргыз калкынын арасында кат таанып, жаза билген сабаттуу адамдардын арбын болгондугун ырастаган ынанымдуу жаңы тарыхый маалыматтар айкындалды. 

· Жаңы усулдагы жадидик мектептердин XIX кылымдын аягы – XX кылымдын башындагы агартуучулук багытында жүргүзгөн иштери, жаңыча көз карашта баа берүү менен изилденди. 

· Орусиянын курамына кошулгандан кийин кыргыз жергесине көчүрүлүп келингендердин арасындагы окутуу иштерин жүргүзүү үчүн ачылган мекеме жайлардын ишмердиги жана алардын жергиликтүү калктын балдарынын билим алуусуна тийгизген таасири жаңы маалыматтар менен толукталды. 

Диссертациянын илимий-практикалык мааниси: Диссертациялык изилдөөнүн жыйынтыктарын жана анда сунуш кылынган материалдарды, жогорку окуу жайларынын гуманитардык бөлүмдөрүндө атайын жана тандалма курстарды өтүүдө, Кыргызстандагы билим берүүнүн тарыхын окуп үйрөнүүдө колдонууга болот.

Диссертациянын коргоого коюлуучу негизги жоболору: Изилдөөнүн жыйынтыгында коргоого төмөндөгү жоболор сунуш кылынат:

1. XIX кылымдын аягы – XX кылымдын башындагы Кыргызстандагы салттуу башталгыч билим берүүчү мектептер, жергиликтүү калктын арасында белгилүү деңгээлде агартуу иштерин жүргүзө алган; 

2. Кыргызстандагы агартуу иштеринин өнүгүүсүндө жаңы ыкмадагы (усули-жадид) мектептерге өзгөчө орун таандык;

3. Орус-тузем мектептери Түркстанда орусташтырууга карай багыт алган иш аракеттерди жүргүзгөндүгүнө карабастан, жергиликтүү калкты агартууда жана билим деңгээлин өстүрүүдө олуттуу таасир тийгизген; 

4. Колониялык бийликтер тарабынан ачылган баштапкы жана орто билим берүүчү мектептер (гимназиялар) көчүрүлүп келингендердин сабаттуулугун көтөрүү кызыкчылыгын көздөгөнү менен жергиликтүү калктын балдарынын аталган билим берүү мекемелерине тартылышына мүмкүнчүлүк түзгөн;

5. Кыргызстанда кесиптик окуу жайлардын пайда болушу аз да болсо жергиликтүү калктан айыл чарба адистердин чыгышына шарт түзгөн; 

Изилдөөчүнүн киргизген жеке салымы: Диссертация максаттуу жана комплекстүү жүргүзүлгөн илимий иш болуп саналат. Илимий изилдөөнүн жүрүшүндө каралып жаткан маселе боюнча кеңири архивдик жана кол жазма маалыматтар колдонулуп, ар тараптуу терең талдоо жүргүзүлүп, ынанымдуу жыйынтыктар чыгарылды.

Диссертациянын апробацияланышы. Диссертациялык иш                     Ж. Баласагын атындагы Кыргыз Улуттук университетинин Азия жана Африка өлкөлөрүнүн тарыхы кафедрасында, Борбордук Азиядагы Америка университетинин антропология кафедрасында талкууга коюлуп коргоого сунуш кылынган. Изилдөөнүн айрым жоболору жана жыйынтыктары Эл аралык жана республикалык илимий конференцияларда баяндама катары сунушталып талкууланган. 

Диссертациянын жыйынтыктарынын басылмаларда толук чагылдырылышы. Изилдөөнүн негизги жыйынтыктары илимий журналдарга жана жыйнактарга чыккан 11 илимий макалаларда чагылдырылган. Алар төмөнкү басылмаларда жарык көргөн: “Ж.Баласагын атындагы КУУнун жарчысы”, “Казакстан республикасынын ПМУнун жарчысы”, Махмуд Кашгари-Барскани атындагы Чыгыш университетинин илимий-педагогикалык “Билим жана тарбия ” журналы, КР УИАнын тарых жана маданий мурастар институтунун “Кыргыз тарыхынын маселелери” жана эл аралык, республикалык илимий конференциялардын жыйнактары.

Диссертациянын түзүлүшү жана көлөмү: Диссертациялык иш киришүүдөн, үч баптан, корутундудан, колдонулган адабияттардын тизмесинен жана тиркемелерден турат. Жалпы көлөмү 181 бет. 

ДИССЕРТАЦИЯЛЫК ИШТИН НЕГИЗГИ МАЗМУНУ

Биринчи бап “Кыргызстандагы XIX к. аягы XX к. башындагы агартуунун абалынын тарыхнаамасы, тарыхый булактаануусу жана изилдөө ыкмалары” - деп аталып буга чейин жарык көргөн эмгектерге жана изилдөөлөргө тарыхнаамалык сереп салынып, булактаануучулук маселелери жана изилдөө ыкмалары каралып чыкты.

XIX кылымдын II жарымы – XX кылымдын башында, Түркстан аймагынын руханий жана маданий турмушундагы өзгөрүүлөр, билим берүү багытында жаңы окуу жайлардын ачылышына жана жергиликтүү салттуу билим берүүнүн олуттуу жаңыланышына алып келген. Аталган мезгилдердеги агартуучулук иштердин маселелери, өз учуруна жараша ар кандай деңгээлде изилденген.

Буга чейинки жарык көргөн эмгектер диссертацияда үч этапка бөлүп каралды: 1). Революцияга чейинки жазылган эмгектер; 2). Совет доорунда жазылган эмгектер жана изилдөөлөр; 3). Эгемендүүлүктү алгандан кийинки жарык көргөн эмгектер жана изилдөөлөр. 

Биринчи этапта, белгилүү окумуштуу В. В. Бартольд мусулман билим берүүсүнүн тарыхы жана анын бир нече тармактардан тургандыгын изилдеген [33, 35, 37, 38]. Улуттук тарыхнаамада О. Сыдыков, алгачкылардан Түндүк Кыргызстандагы агартуучулук иштерине көңүл буруп, жергиликтүү улуттун алдыңкы көз караштагы өкүлдөрүнүн кошкон салымын баяндаган [191]. XX к. башында түрк тилдүү тарыхчылардан агартуу маселесине кайрылгандардын бири Ахмет Зеки Велиди Тоган болгон [257]. Бул маселеге революцияга чейин С. М. Граменицкий [64, 65, 66], Н. А. Бобровников [47], Н. П. Остроумов [148,149, 150], В. П. Наливкин [129, 130], В. Вощинин [58], Н. И. Веселовский [55], Ф. Керенский [105] сыяктуу авторлор кайрылган. Алардын катарында Н. П. Остроумов Түркстандагы агартууну салыштырмалуу реалдуу жазган жана мусулман билим берүүсүнө калыс баа берип түпкүлүктүү экендигин белгилеген [146, 147, 148, 149, 150].

  Учурунда Түркстан администрациясында кызмат кылып, ар кайсы мезгилде жарык көргөн К. П. Кауфман [102, 151], А. Н. Куропаткин,              А. Талызин ж. б. эмгектеринде да, Түркстан чөлкөмүндөгү агартуучулукка байланышкан айрым маалыматтар кездешет [5]. Акыркылар агартуучулуктун саясий маанисин колониалдык кызыкчылык аркылуу карашкан. Мындан тышкары ошол учурдагы А. А. Диваев [75], А. В. Каульбарс [96], А. А. Макшеев [114], Н. А. Северцов [181], А. Е. Снесарев [186], М. А. Терентьев [198], О. А. Шкапский [239], К. К. Пален [157], В. Масальскийдин [166] ж. б. тарыхый-этнографиялык эмгектеринде карап жаткан маселеге тиешелүү айрым маалыматтар учурайт. 

Жадиддик кыймылдын негиздөөчүсү Исмаил Гаспринский эмгегинде мектеп – балдарды акыл-эстүүлүккө, адеп-ахлакка тарбиялоочу орган экендиги, башкысы окуучуларга эне тилинде окуганга, жазганга шарт түзүп берүү керектиги айтылган [90]. 

Бирок, революцияга чейинки орус изилдөөчүлөрү жана мемуаристтери жергиликтүү администрациянын эл агартуу, диний, көчүрүп келүү маселеси боюнча аткарган иштерин анча чагылдырбай, генерал-губернаторлордун жеке керт башына өзгөчө көңүл бөлүшкөн. 

Экинчи этап. Совет мезгилинде жарык көргөн эмгектерде Кыргызстанда билим берүү, сабаттуулук Россия каратып алгандан башталгандыгын белгилеп, ага чейинки жергиликтүү мектеп-медреселердин иш аракеттери дээрлик эске алынбаган.

И. И. Умняков жадидчиликти билим берүү иштерин реформалоого кадам жасаган прогрессивдүү кыймыл экендигин белгилеген [222]. М. Ф. Думенконун пикиринде, жадиддер ашынган улутчул агым жана орус-тузем мектептери, падышачылыктын керектөөсүн канааттандырыш үчүн гана ачылган [76]. Орто Азия аймагындагы XIX к. экинчи жарымы - XX к. башындагы агартуу иштеринин тарыхы, К. Е. Бендриков эмгегинде кеңири чагылдырган [46]. В. Кочаров [108] жергиликтүү мектептердин абалын кескин сынга алып аны агартуунун душманы катары терс баалаган. [109]. Ал эми Х. П. Вахидов Түркстандагы жадидчиликти ички маңызы ашынган улутчул, исламчыл жана түрктөштүрүү идеясын жайылткан агым катары сүрөттөгөн [53, 54]. Изилдөөчү Ф. Ходжаев жадиддер билим берүүдө реформа жүргүзүүнү көздөп, акырындык менен саясий талаптарга өткөндүгүн белгилеген [230]. Л. Климович [107] жадиддер ачкан мусулман борбордук окуу жайларынын ишмердигине көңүл бурган.                                                                                                                              

 А. Э. Измаилов мусулман мектептерин эч кандай билим бербеген өнүгүүнүн, агартуунун, илимдин душманы катары кескин сынга алып [88] Кыргызстандын калкынын сабаттуулугу болгону 0,1% түзгөндүгүн басмырлап көргөзгөн [87]. К. Усенбаев жергиликтүү калктан котормочуларды, кызматкерлерди даярдоо максатында орус-тузем мектептерин ачылгандыгы жана Кыргызстанда мындай мектептер сейрек учурап аны аяктаган кыргыз балдары саналуу экендигин белгилеген [216].   А. Хасанов XIX к. биринчи жарымында кыргыздарда сабаттуу адамдар абдан эле аз жана миң кишиге араб алфавитинде окуй билген бир сабаттуу адам болгонун жазган [226, 227]. Совет бийлигинин жылдарындагы Кыргызстандын маданиятын изилдеген С. С. Данияров, XIX к. аягы – XX к. башында жергиликтүү калктын кат таанып сабаттуулуктун ачылышында, салттуу мусулман жана жаңы ыкмадагы мектептердин маанисин белгилеген [70]. А. Осмонкулов Кыргызстандагы эл агартуу маселелеринин айрым жагдайлары менен эне тилин окутуунун тарыхына көңүл бурган [145].

 Чет өлкөлүк изилдөөчүлөр Э. Лаззерини, Э. Оллворт, А. Беннингсен жана Ш. Лемерсье-Келькеже – жадидчилик диндик идеологиянын аркасы менен улуттук жаңыланууну, мусулмандардын турмушун, өзгөчө агартуу тармагын жана маданиятын модернизациялоонун бирден-бир жолу болгондугун белгилешкен [244, 245, 256]. А. Халид, жадидчиликтин себебин 1905-ж. орус революциясы менен байланыштырып, «саясий либерализм жана энтузиазм» катары баалаган [252; 253; 254]. 

Кыргызстандын XIX кылымдын аягы - XX кылымдын башындагы агартуу иштеринин тарыхынын көп кырдуу маселелерин алгачкы изилдеген белгилүү окумуштуу Дүйшө Айтмамбетов [16, 17,18, 19, 20]. Автор Кыргызстандагы мектеп, медреселерге мүнөздөмө берип, билим берүү мекемелеринин ички маани-мазмунун, өзгөчөлүгүн толук ачып көрсөткөн. Жаңы усулдагы мектептерде эски усулга караганда, окуучулар жазганга жана окуганга тез үйрөнгөндүгү жана диний тарбиядан сырткары, жалпы билим берүүчү сабактардын окутулушу билим берүү жаатында өзгөрүүгө, өнүгүүгө алып келгендигин белгилеген. 

Д. Айтмамбетовдун изилдөөлөрү агартуу маселелерине арналган көрөңгөлүү эмгек болгондугуна карабастан, жадиддер кыргыз элинин душманы, алар улуу орус элине каршы чыккандар, Октябрь революциясына шек келтиргендер, - деп бир беткей баа бериши, албетте негизсиз [15].

А. А. Чукубаев жергиликтүү мусулман жана жаңы ыкмадагы мектептердин калк арасында жүргүзгөн иш аракеттерин коомдук ой жүгүртүүгө терс таасирин тийгизген көрүнүш катары баалаган [235]. Ал эми М. К. Абдылдаев, кыргыздарды мурдатан бери эле эркин ой жүгүрткөн атеист калк катары көрсөтүүгө аракет кылып, мектеп-медреселердин ачылышын, өзбек жана татар соодагерлери тарабынан алынып келинген диний-фанатизмдин көрүнүшү деген тыянак чыгарган [2]. 

Үчүнчү этап – Борбордук Азиядагы республикалардын өз алдынчалыкты алгандан кийинки жаңы көз караштагы эмгектердин жарык көрүшү менен байланышкан. Жадиддик кыймылдын тарыхына алгачкылардан болуп кайрылган Н. Гафаров [61] аларды капиталисттик элементтер менен кошо пайда болгон улуттун аң-сезимдүү интеллигенттердин өкүлдөрү катары караган. Р. М. Абдуллаев, С. С. Агзамходжаев, И. А. Алимов биргелешип жазган эмгекте [3], XIX к. IIчи жарымы – XX к. башындагы Түркстан аймагында социалдык-экономикалык жана саясий, маданий абал аны менен бирге эле агартуу ишинин жүрүшү тууралуу маселелер козголгон [3]. Ж. Рахимовдун эмгегинде Россиянын карамагына өткөнгө чейин Орто Азиядагы илим-билимдин артыкчылыгы жана агартуучулуктун айрым жагдайлары көрсөтүлгөн [163]. H. A. Дьякова менен М. А. Чепелкин, падыша өкмөтүнүн Түркстанда жүргүзгөн колониялык саясатынын алкагында, жергиликтүү калктын агартуу маселелерин да карашкан [77]. Ал эми Түркстандагы дин маселесине карата падыша өкмөтүнүн саясатына П. П. Литвинов кеңири токтолгон [112]. П. Мирза-Ахмедова менен Д. Рашидова [126, 127] жадиддик кыймылдын Түркстандагы саясий жана агартуучулук багыттагы ордун жаңы көз карашта ачып берүүгө аракет кылышкан. В. Медведев советтик мезгилде жадид кыймылынын тарыхы өтө кыска жана түшүнүксүз жазылгандыгы, бүгүнкү күндө ислам өлкөлөрүндө алардын тарыхына кызыгуу жогору экендигин айткан [122].

Белгилүү кыргыз илимпозу жана педагог С. Байгазиев, XVIII кылымдан – XX кылымдын башына чейинки көчмөн кыргыздардагы агартуу ишинин абалын дыкат изилдеп чыккан [31]. Автор XVIII кылымда эле кыргыздарда араб арибинде окуп, жаза билген сабаттуу адамдардын болгондугун белгилеген. Кыргыз жаштары жергиликтүү мектептерден сырткары Бухара, Кашгар, Баку, Уфа, Казань сыяктуу шаарлардан билим алгандыгы жана алгачкы кыргыз агартуучулары тууралуу кеңири ой жүгүрткөн. А. Б. Жаманкараевдин кыргыз калкынын сабаттуулугу жана агартуучулук иштерге байланышкан жаңы көз караштагы макалаларында мурда белгисиз кызыктуу фактыларды келтирген [79, 80, 81, 82, 83]. С. А. Мамытов XIX к. экинчи жарымы – XX к. башындагы агартуучулук маселесин, кыргыз-татар адабий байланыштарынын тарыхы менен айкалыштырып изилдеген [117]. XIX к. аягы – XX к. башындагы Түштүк Кыргызстандагы агартуу иштери жана сабаттуулуктун деңгээли маселелерин М.Ш. Султанова диссертациялык деңгээлде талдап чыккан [262]. Аталган мезгилдеги агартуучулук иштеринин айрым маселелери А.Ураимовдун, Кыргызстандагы кесиптик билим берүү тууралуу жазган изилдөөсүндө жана макаласында орун алган [263].

Кыргыз тарыхнаамасында жадидчилик кыймыл тууралуу алгачкы монографиялык изилдөөнү А.Э.Кубатова ишке ашырган. Анда жадидчилик кыймылдын иш аракеттеринин ар кыл маселелери талданган. Өзгөчө агартуучулук жаатындагы иш аракеттери жана Кыргызстандагы жаңы усул мектептеринин ачылышы сыяктуу маселелер кеңири архивдик маалыматтардын негизинде ачып берилген [111].  

Кыргызстан аймагындагы ХХ кылымдын баш ченинде улуттук интеллигенциянын, коомдук аң сезимдин калыптанышынын улуттук-боштондук кыймылынын башаты болгон жадидчилик кыймылына Эшенаалы Арабаевдин кошкон салымы, анын ишмердүүлүгү тууралу  эмгек Т.Абдрахманов башында турган автордук топ тарабынан кенен изилдөөгө алынган [5].
Каралып жаткан маселенин тарыхнаамасын иликтеп, жыйынтыгында XIX кылымдын аягы – XX кылымдын башындагы агартуу маселелери боюнча 1917-жылга чейинки чыккан эмгектер колониялык көз караштын алкагынан чыга алган эмес, ал эми совет мезгилиндеги изилдөөлөр, тескерисинче баардык жетишкендиктерди ошол доорго таандык кылып көргөзүүгө аракет кылгандыгын белгилеп өтүүгө болот. Соңку мезгилдеги изилдөөлөр гана, тарых чындыгын ачыкка чыгарууда. 

XIX кылымдын аягы – XX кылымдын башындагы Кыргызстандагы агартуу иштери чагылдырылган тарыхый булактардын даректик негизин Казакстан мамлекеттик архивинен жана Кыргызстандын архивдик фондуларында сакталып турган материалдар менен ошол мезгилдерде жарык көргөн басма сөз маалыматтары түздү. 
Кыргыз Республикасынын БМАнын 65, 66, 67, 68, 69, 77, 86, 653 ж. б. фонддорунда, маанилүү документтер сакталган. Ал эми Казак Республикасынын БМАнын 44, 64, 90, 154 фонддорунун бир катар материалдары айкындалды. 

Ошондой эле «Обзор Семиреченской области», «Туркестанские ведомости», «Журнал министерство народного просвещения» гезит-журналдарынан айрым маалыматтар алынды. 

Түркстандагы жергиликтүү калктын жашоо-турмушун Россия империясынын тартибине киргизүү үчүн атайын кабыл алынган ар кандай эреже-жобо, акты жана мыйзамдардын тарыхый булактык мааниси бар. Алар Россия империясынын мыйзамдарынын толук жыйнагына киргизилген. 

Маселени изилдөөнүн булактык негиздеринин кийинки тобун, Кыргыз Республикасынын УИАнын Чыңгыз Айтматов атындагы тил жана адабият институтунун кол жазмалар фондусундагы шифрдик №35, № 185, №1460, № 336, № 532 (311), № 1544, №5167, № 5168 ж. б. материалдар, диссертациялык иштин булактык негизин түздү.
Диссертацияда изилдөө ыкмасы жана жол-жоболору, тарыхты объективдүү чагылдыруунун негизи – историзм принцибинде таянуу менен иштелип чыгылды. Тарых илиминдеги цивилизациялык, культурологиялык методдор, гуманитардык илимдер багытындагы илимий – теориялык жана методологиялык жетишкендиктер жетекчиликке алынды. 
Мындан тышкары, диссертацияда азыркы мезгилдеги изилдөө ыкмаларынын комплекси колдонулду: 

 Изилдөөнүн тарыхый-хронологиялык ыкмасы Түндүк Кыргызстандагы агартуу ишинин хронологиялык алкагын тактап алууга мүмкүнчүлүк түздү. 

 Теориялык анализ методунун негизинде маалыматтарга теориялык негизде талдоо жүргүзүлүп, салыштырмалуу жыйынтыктар чыгарылды. 
Тарыхый системалык методдун негизинде, XIX к. экинчи жарымы – XX к. башындагы Түндүк Кыргызстандагы агартуучулук иши бирдиктүү системага салынып ырааттуу изилденди. 

Изилдөөдөгү статистикалык ыкманын негизинде аталган мезгилдеги ар кыл статистикалык маалыматтар менен агартуучулук жана билим берүү маселелеринин айрым жагдайлары чечмеленди. 
Тарыхый-салыштырма ыкманын негизинде Түндүк Кыргызстандагы агартуучулук ишинин жалпылыктары жана өзгөчөлүктөрү айкындалды. 

Экинчи бапта «XIX к. аягы – XX к. башындагы Кыргызстандын түндүгүндөгү салттуу агартуунун абалы» тууралуу маселелер каралды. 

XIX кылымдын аягы – XX кылымдын башында Кыргызстандын жергиликтүү калкынын балдары, башталгыч билимди диний мүнөздөгү мектептерден алышкан. Мындай мектеп башталгыч билим берүүдө, сабатсыздыкты жоюуда, ыймандуулукка тарбиялоодо маанилүү роль ойногон. Кыргыздарда мектеп туруктуу бир жерде жайгашкан эмес, ал ошол эле көчмөндүн боз үйүндө же болбосо отурукташкан аймактарга жакын жерлердеги чоң дарактардын көлөкөсүндө болгон. Мындан улам көчмөн кыргыздарда мектептердин так санын аныкташ өтө кыйын болгон. Маселен Токмок уездинин 1891-ж. 12-13-декабрында Жети-Суу облусунун кеңсесине жазган рапортунда: “Кыргыздар анча көп эмес 10-15 үйдөн турган айылдар менен көчүп жүрүшөт, мындай коңшу айылдар биригип 200-300 адамга чейин чогулушат. Алардын ортосуна өзүлөрүнөн же өзбектерден молдо чыгат. Каалаган ар ким өз баласын же кызын окутуу үчүн молдо менен акы төлөп берүү тууралуу жекече макулдашып анан окуучуну алып келип тапшырат. Эгерде 10-15 бала топтолсо арада окутуу башталат. Мындай мектептердин санын аныктоо кыйын, анткени ал туруктуу мүнөздө эмес. Акыркы үч жылда уезд боюнча орточо чыгарганда кыргыздарга окуучулары менен 50 мектеп туура келет. Ал эми уезд боюнча калктын санын 1891-жылы каттоо боюнча алсак, эркек-аял менен – 84522 жанды түзөт” , - деп айтылган. 

Түндүк Кыргызстанда Кокон хандыгы заманында эле Ташкенттен, Бухарадан, Кашкардан кожолор кыдырып келип, элди динге үндөп, балдарын окутуп, дин китептерин жаттатып, көптөгөн каражат, мал таап кетишкен. Бир эле мезгилде мечиттердин ачылышы менен мектептер да түзүлгөн. Маселен, 1885-жылы Караколдо 3 мечит, Ысык-Көл уездинде 1 мечит болсо 1902-жылы Пишпек уездинде 16 мечит 16 мектеби менен Пржевльскиде 6 мечит 6 мектеби балдарды окутуп билим берүү боюнча иш алып барышкан. Бул мектептерде 1007 адам ( 749 балдар, 52 кыздар Пишпек уездинде; 206 балдар Пржевальск уездинде) окуган. Такталбаган маалыматтарга караганда бул уездерде 59 молдо көчүп-конуп балдарды окутушкан.

1876-жылы Каракол уезди боюнча 12 жеке менчик мектеп болсо анын ичинен 9 мектеп кыргыздарга тиешелүү, 3 мектеп сарт-калмактардыкы болгон. Жалпысынан 131 окуучу билим алган. 1886-жылы Каракол уезди боюнча 14 мектеп, 246 эркек, 19 кыз, баардыгы болуп 265 окуучу билим алган. 1903-жылы Пишпек уездинде 38 мектеп болуп, анда 69 молдо эмгектенген. Окуучулардын саны 901 эркек, 93 кыз, баардыгы болуп 994 окуучу түзгөн.

Мектептерде алгачкы кадам араб тамгаларын үйрөнүүдөн башталган. Окуучу тамгаларды жаттап бүткөндөн кийин, аларды муунга кошуп окуганга көнүгө баштаган. Курандын мазмунунан кыскартылып алынган анчалык чоң эмес китеп «аптиекти» окушкан. «Аптиек» фарсы тилинде Хафт-и йак (хафт – жети, як - бир) Курандын жетиден бир бөлүгү деген маанини берген. Окуучулар экинчи баскычта мусулман дининин негизги эрежелери топтолгон жана фарсы тилинде же болбосо түрк тилдеринин биринде жазылган «чаар китеп» (фарсыча «чахар»), «Суфии Аллайар» китептерине өтүшкөн. Мектеп көпчүлүк калайык окуй турган төмөнкү баскыч жана колунда бар бай-манаптардын, динчилдердин балдары окуусун андан ары уланта турган жогорку баскыч болуп экиге бөлүнгөн.

Тоң районунун «Туура-Суу» мектебинин 1914-ж. бүтүрүүчүсү Молдогазы Таранчиевдин эскерүүсүндө түшкө чейин 4 саат, түштөн кийин 4-5 саат окуткан. Окуучулар кечинде шам-чырактын жарыгында сабак даярдашкан. Жума күндөрү алар үчүн дем алыш болуп, үйлөрүнө кетишкен. Окуу 5-6 ай, октябрдан – апрелге чейин созулган. Бөрүбай Кененсариевдин эскерүүсүндө 1903-ж. күздүн күнү молдонун боз үйүнө, алды 12-13 жашта, арты 7-8 жаштагы жыйырмадай бала чогулуп «Ийман шарт» деген кичине китепчени окуудан баштаган. Аптиектин сүрөөсүн окуп, андан куранга өткөнчө дагы эки жыл өткөн. «Сопу аллаяр» деген китепти окуп эң зээндүү мыкты окуган балдар, кат жазганды үйрөнүшкөн.

Жергиликтүү мектептерден сабатсыздыгын жойгондор андан ары билимин өркүндөтүү үчүн Бухара, Баку, Казан, Уфа шаарларынан жогорку мектептерден билим алышкан. Мисалы, 1870-жылда Азербайжандын Шемахан шаарында Ысык-Көлдөн Касымаалы, Сарыташтан Ибрагим, Кызыл-Кыядан Искендер аттуу кыргыз жигиттери жогорку мектептен дин илими менен кошо адабият, логика, тарых, философия, араб, фарсы тилдерин терең окуп билимдүү болуп кайтышкан.

Кыргыз жана казак балдарынын сабатсыздыгын жоюуга арналган туңгуч басма китеп «Алифба йаки төтө окуу» Ишенаалы Арабаев менен Хамза Сарсикеев тарабынан даярдалып 1911-ж. басылып чыккан. 

Келтирген фактылар кыргыз элин “советтик доорго чейин туташ сабатсыз” деген жоболорду төгүндөйт. Ыймандуулукка үндөп, тамга таанытып, кат чийгенге көнүктүрүп элементардык деңгээлдеги сабаттуулукка үйрөткөн көчмө «боз үй», тоо арасындагы караңгычылыктын фонунда өзүнчө бир табылга жана алга жылуу болгон.

Жадиддер кыймылы ХIХ кылымдын аягы – ХХ кылымдын башында мусулман элдеринде агартуучулук, мектеп, медреселерде реформа жүргүзүүгө үндөп чыгышкан. Кыймылдын идеялык жетекчиси Исмаил Гаспринский (Исмаил бей Гаспарали. 1851-1914) буга чейин жедеп эскиге чүмкөнүп алган мусулман билим берүү тармагын өркүндөтүү керек экендигин, ириде окуу жараяны куранга негизделген мектептерде, реформаны ишке ашыруунун зарылдыгына көзү жеткен. И. Гаспринскийдин иштеп чыккан окутуу ыкмасы “усул-и-жадид” – “жаңы ыкма” деген аталыш менен белгилүү болгон. Гаспринскийдин ою боюнча “жаңы ыкма” универсалдуу метод катары кабыл алынып, баардык түрк этносторунун бирдиктүү адабий тилинин жардамы менен ишке ашырылмак. 1906-жылы Нижний Новгороддо бүткүл Россиялык мусулмандардын III курултайында жаңы усулдагы мектептердин программасы бекитилип – «Иптидая» башталгыч, «Галия» ортоңку жана жогорку мектеп болуп эки баскычтан турган 

Кыргызстандын аймагында алгачкы жаңы усулдагы мектеп 1898-ж. Токмок шаарында «Мадраса-и-икбалия» ачылат. Пишпекте татар мечитинин алдында эркек балдардын мектеби «Мадраса-и-иштидад» болуп, ага жаңы усул 1902-жылдан тарта киргизилген. XIX кылымдын  90-жылдарында Каракол шаарына Шакир дамбылда Мужабиров медресе жана мечит ачып жалаң дин расмийлерине үйрөтпөстөн, фан (илим) дарстарынан да окуткан. Аталган шаарда И. Гаспринский атындагы мектеп да ачылган. Токмок шаарында Закир Вагапов тарабынан 1898-ж. жаңы усулдагы «Мадраса-и-икбалия» мектеби ачылып ал акырындык менен бүтүндөй Түндүк Кыргызстанда мугалимдерди даярдоочу борборго айланган. Аны аяктагандар окуусун Казань, Уфа медреселеринде улантышкан. 

1909-жылы Шабдан баатыр Чоң Кеминге жаңы усулдагы «Шабдания» мечит-медресени курдуруп анда Чүй, Кочкор, Жумгал өрөөндөрүнүн 300дүн тегерегиндеги балдары билим алышкан. Окуу жайына Казань, Уфа, Оренбург шаарларынан атайын мугалимдер чакыртылып китеп, окуу куралдары, керектүү жабдыктар алдырылган.

Кочкордо Канат манап бир топ бөлмөлөрдөн турган, асты-үстү такталуу мектептин имаратын салдырып, аны 1911-жылы бүтүшкөн. Бул мектепте Уфа шаарындагы «Галия» медресесин бүтүп келишкен Чынгысбаев Токтоналы, Канатов Ысак мугалим болгон жана окуу жаңы тартип менен жүргүзүлгөн. Каракол уездинин Тоң болуштугундагы Туура-Суу мектебинде да окуу жаңы ыкма боюнча жүргүзүлүп анда агартуучу Ишенаалы Арабаев мугалим болуп эмгектенген.

Айтылуу Сооронбай уулу Дүр Чүй жергесинде, Ак-Талаанын Курткасында манап Калпа ажы, Тынаалы уулу Чолпонкул Сокулукта, Мамбет уулу Касымаалы манап Нарында (Куланак өрөөнүндө) Кара-Булак айылында кадимкидей имарат курдуруп жаңы усулдагы мектеп ачышкан. 1911-ж. Жумгал өрөөнүндө 10 бөлмөлүү, асты тактайланган жаңы ыкмадагы «Курмандын мектеби» ачылып, анда 100 бала окуган.  

1909-жылы 20-январында Каракол шаарында кайрымдуулук коому тарабынан жетим-жесир колунда жок кембагалдардын балдары үчүн жаңы усулдагы мектеп «Жамияты-хайрия» (жамияты - жалпы элден, хайрия – кайыр, садага) мектеби ачылган. Мектепте 30 га жакын окуучу акысыз билим алышкан. Мектепте Түп болушунан кыргыз Абдулхай Чымжыев жана Осмонбек Минкеев деген мугалимдер эмгектенишкен. Урдавлетов Жээренбай Караколдогу татар мектебин аяктап 20 жаштан тартып мугалимдик кызматта иштеген. Балдарды жаңы тартип менен окутуп эсептен төрт амалды үйрөтүп, географияны жер шарын колдонуу менен түшүндүргөн. Караколдо татар мектебинен Салык мугалим экөө Оренбургдагы Байтурсунов Ахмат менен байланышып кат алышып, дос болушуп окуу китептерди, карандаш, газеталарды почта аркылуу алып турушкан.

1910-жылы Пишпекте «Ильяз мектеби» деп аталган дагы бир жаңы усулдагы мектеп ачылган. 1911-ж. Караколдо дагы бир дунган мектеби 4 жылдык окуу мөөнөтү менен жаңы усулга өткөн. Пишпекте кыздар үчүн жаңы усулдагы мектеп ачылып, 1914-ж. бул мектепте 70тей кыздар окутулуп, анын ичинен 20сы кыргыз кыздары болгон. 1917-жылга карата окуучу кыздардын саны 180ге жеткен.

Жаңы усулдагы мектеп-медреселердин эски ыкма окуу жайлардан айырмачылыгы чоң болгон. Эски ыкмада окуучулар окуганды жана жазганды эки үч жылда араң билип чыгышса, жаңы усулда окуп жазганды балдар жарым жылга жетпей өздөштүрүшкөн. Дин сабактардан сырткары эне тили (түрк тилдеринин бири), арифметика, география, тарых, табият таануу, геометрия, анатомия, логика сыяктуу жалпы билим берүүчү сабактар окутула баштаган. Аталган усул менен калк арасында агартуучулук иштерди жүргүзүп эмгектенегендер И. Арабаев, О. Сыдыков, Ы. Абдракманов, М. Копобаев ж. б. болушкан. Алардын катарында медресени бүтүрүп келип, калк арасында агартуучулук иштерди жүргүзгөн Чоткара уулу Абыр, Канат уулу Ыскак, Чыңгышбай ажы уулу Токтоналы Кочкордогу Канаттын медресинде эмектенишкен. Ал эми Кеминде Шабдандын медресесин бүтүргөн  Базаркул Данияров, Жолаалы Бапаков, Ысак Шайбеков, Абдраим Чүңкелеев, Дөөлөтаалы Келдибеков, Кулуке Өмүраалы уулу, Бөөмбаев Насирдин ж. б. учурунда агартуучулук менен эмгектенишкен.
Жогоруда сөз кылган маалыматтар көргөзгөндөй XIX кылымдын аягы – XX кылымдын башындагы жаңы ыкмадагы мектептер кыргыз калкынын сабаттуулугун арттырууда зор роль ойногон. 


Үчүнчү бапта «Кыргызстандын түндүк аймагындагы орус-тузем мектептери жана атайын кесиптик билим берүүчү алгачкы окуу жайларына» арналган маселелер изилденди.
Падышачылык  Россияга чет жакаларда колониялык саясатты жүргүзүү, андагы жергиликтүү элди башкаруу, аларды падыша бийлигине кызмат кылдыруу үчүн катчылар, котормочу-тилмечтер, ошондой эле жер-жерлердеги падыша бийлигинин администрациясына кызматчылар керек болгон. Мына ушулардын бардыгын аткаруу үчүн падыша бийлигине орус-жергиликтүү (тузем) мектептерин ачуу зарылчылыгы келип чыккан.

1884-жылы билим берүү министрлигинин алдында өзгөчө жаңы түрдөгү мектептерди ачуу милдети коюлуп, бул мектептерде жергиликтүү улуттардын балдары адат болгон өз мектептеринен да жана орусча да сабаттуу болууга мүмкүнчүлүк түзүлмөк. 

Жергиликтүү орус мектептердин негизги максаты орусча башталгыч билим берүү: туура жазуу, эсеп, окуу, орус тилинде сүйлөө менен чектелген. Ал эми колониялык бийликтердин максаты жергиликтүү калктын балдарына билим берүү эмес, өз муктаждыктарын канааттандыруу, орус тили аркылуу каратып алган бүткүл аймакты орусташтыруу болгон.

Кыргызстандын аймагында алгач орус-тузем мектеби Токмок шаарына жакын Каракоңуз айылында 1884-жылдын 3-октябрында ачылып, анда 23 бала, алардын 20 дунган жана 3 кыргыз бала болгон. 1894-жылы 22-августта Каракол шаарынан анча алыс эмес аралыкта жайгашкан Маринский деген кыштакта дунган улутундагы окуучулар үчүн экинчи орус-тузем мектеби ачылат. Орус-тузем мектеби 1897-жылы 1-ноябрда Токмок шаарында ачылат. 1899-жылы Сокулук, Жумгал болушунда ачылат. Тынай болуштугундагы орус-тузем мектеби 1899-жылы 6-декабрда Токмок шаарына жакын азыркы Сайлык айылында ачылып 60 окуучу кабыл алынат. 1898-жылы Талкан болуштугуна караштуу Николаевскиде орус-тузем мектеби ачылып, 1902-жылы окуучулардын саны 14кө чейин жетет. 1900-жылы орус-тузем мектеби Кетмен-Төбө өрөөнүндө, 1906-жылы октябрда Жети-Өгүз болуштугунун Покровка кыштагында ачылып, иштей баштайт. 1909-жылы Нарын жергесинде орус-тузем мектеби ачылып 1917-жылга карата ал мектепте жалпы 38 окуучу билим алган. Орус-тузем мектептери 1905-жылы Ат-Башы өрөөнүндө, 1904-жылы Александровкада (Талас областынын Киров району), Дмитревкада (Талас ш.) ачылат. Каракол орус-тузем мектеби 1906-жылдын 1-сентябрынан иштей баштап, алгач кедей кембагалдардын балдарын мажбурлап алышкан. Караколдо дагы бир орус-тузем мектеби 1911-жылы ачылган. Андагы окуу орусча жана мусулманча (татарча) жүргүзүлгөн.

Пишпек орус-тузем мектеби 1908-жылдын экинчи жарымында ачылган. 1917-жылга карата 70 окуучу билим алып, анын ичинен дунгандардан – 52, кыргыздардан – 14, орус улутундагы – 3 окуучу билим алган.

Улам убакыттын өтүшү менен орус-тузем мектептеринин саны жогорулап, келгиндер менен жергиликтүү калктын ортосундагы мамилелердин жумшарган. Мезгилдин талабына ылайык соодагерлер, ишкерлер майда чиновниктерге орус тилин окуп үйрөнүү зарылчылыгы пайда болгондуктан кечки курстар ачыла баштаган.

Сан жагынан аз окуучу тартылганына карабастан орус-тузем мектептеринин пайда болушу алардын окуу-тарбия ишиндеги айрым кемчиликтерине карабастан кыргыз элинин маданий турмушунда алдыңкы роль ойногон. 

Орус-тузем мектептеринин жөнөкөй орус мектептеринен өзгөчөлүгү түздөн-түз жергиликтүү элдин балдарына билим берүүгө багытталган. Ошондуктан окуу программасына жергиликтүү мусулман мектептеринин окуу ишмердиги камтылган.

1887-жылкы көрсөтмөгө ылайык орус-тузем мектептерде сабак берүү эки бөлүккө бөлүнгөн: биринчи эки саат орус тилинде окуп-жазуу, арифметикалык төрт амалга багытталса; экинчи эки саат жергиликтүү мугалим балдарды мусулман мектебинин программасы менен окуткан. Алгач мындай мектептерди ачуу орус тили менен аз тааныш болгон чет-жакаларда айыл-кыштактарда, шаардын четки кварталдарында ачууга багытталган. Эч кандай натыйжа бербегендиктен түздөн-түз орус улутундагы эл менен чогуу жашаган аймакка которулган.

1895-жылкы жобо боюнча окуу шаарларда 1-августтан башталып, 1-июнда аяктаса, көчмөн мал чарбачылыгы менен алектенген аймактарда 1-сентябрдан 1-майга чейин улантылууга тийиш болгон. Бирок окуу мөөнөтү турмуш-шартка байланыштуу кээде сентябрдын аяк ченинде же октябрда башталган. Ноябрь айынан апрелге чейин окуучулардын саны жогорулап, май айынан тарта кескин төмөндөгөн. Кээ бир мектептерде такыр эле токтоп калган. Жаз жана күз мезгилдеринде окуучулар үй жумуштары менен алек болушкан. 


Башталышында орус-тузем мектептеринде окутуу үчүн эч кандай колдонмолор болгон эмес. 1890-жылда гана С. М. Граменицкий алгачкы окуу китебин жазган. 1898-жылы ал окуу үчүн үч китеп чыгарып анда жомоктор, тамсилдер, орус жазуучуларынын аңгемелери, Россиянын жана Түркстандын тарыхы жана географиясы боюнча маалыматтар жана табият таануунун элементардык кабаларын ж. б. камтылган. Ушул эле мезгилерде ал “Башталгыч арифметиканы” иштеп чыккан.

Чынында колониалдык бийликтер үчүн орус-тузем мектептери, тез аранын ичинде чөлкөмдү орусташтырып жиберүүдөгү негизги куралы болуп бере алган эмес. Бирок, кыргыз калкындагы сабаттуулуктун өсүшүнө өз таасирин тийгизгендигин белгилеп кетүү зарыл.

Кесиптик окуу жайлардын жана гимназиялардын ачылышы, алардагы окуу процессинин уюштурулушу жөнүндө маселелер үчүнчү баптын үчүнчү параграфында изилденди.

1879-жылы Россиянын агартуу министрлиги тарабынан Түркстан генерал-губернаторуна Түркстан крайындагы орус калкынын балдарына билим берүү жөнүндө буйругун жиберген. Ага ылайык жалпы империялык үлгүдөгү мектептер түздөн-түз орус улутундагы өкүлдөргө багытталып төмөндөгүдөй баскычтардан турган. 1. Приходдук училища (1828-жылкы жобонун негизинде түзүлгөн); 2. Айыл-чарба мектептери; 3. Сабаттуулуктун мектеби; 4. Чиркөөлүк приходдук мектеп; 5. Шаардык училищалар (1872-жылкы жобонун негизинде).

Приходдук училищалар башталгыч билим берүүчү мекеме катары ачылган. Приходдук училищаларга динине жана социалдык абалына карабай окутула берген. Окуу үчүн акы алышкан эмес. Окуу программасына кудай мыйзамы, орус тили, таза жазуу, арифметикалык төрт амал, музыка сабактары окутулган. 
Карапайым орус калкынын балдары үчүн орус башталгыч мектеби 1874-жылы уюшулуп, 1875-жылы ал мектеп эки класстуу училища болуп кайра түзүлгөн. Мындай үлгүдөгү бир класстык жана эки класстык, кыздардын жана эркек балдардын приходдук училищалары Кыргызстандын көпчүлүк аймагында ачыла баштаган.

1879-жылы Пишпек шаарында балдар жана кыздар чогуу окушкан училища, Караколдо кыздардын приходдук училищалары ачылган. Ошол эле жылы Беловодскийде жана Кара-Балтада, 1880-жылы Сокулукта,  1885-жылы Түптө, Покровкада приходдук училищалар ачылып иштей баштаган. 1888-жылы Талас өрөөнүндө Дмитревка айлында, 1890-жылы Александровка жана Покровскиде, 1893-жылы Грозныйда, Ключевскиде, Романовскиде жана Орловкада училищалар ишке киришкен.

Кыргызстандын аймагында приходдук окуу жайлар менен бирге эле чиркөөлүк-приходдук училищалар да болгон. Орус приходдук училищаларда жергиликтүү калктын балдары да окушкан. 

Пишпектеги жана Пржевальскийдеги училищаларда негизинен шаардыктардын балдары окуган. Орус балдары 80%, жергиликтүү калктын балдары 20 % түзгөн. 

Жети-Сууда XIX кылымдын 80-90-жылдарында айыл-чарба мектептери түзүлө баштаган. Кыргызстандын аймагында Пржевальскийдеги жана Пишпектеги айыл чарба мектептери иштеген. Пржевальскийдеги мектеп 1888-жылдын 1-сентябрында ачылган. Мында окуунун мөөнөтү даярдоочу классты кошкондо 4 жылга созулган. Алгач ачылган жылы Пржевальскийдеги мектепке 11 бала кабыл алынган. 1889-жылдын 1-октябрында окуучулардын саны 18 окуучу болуп көбөйгөн.

Пишпектеги айыл чарба мектеби 1889-жылдын аягынан тарта генерал-губернатордун буйругу менен 1894-жылга чейин багбанчылык мектеби деп аталган. 1897-жылы Пишпектеги айыл чарба мектебинде окуучулардын саны 18 түзүп, 12 си орус, 6 сы кыргыз балдары болгон. Айыл чарба окуу жайларынын Кыргызстан үчүн жакшы жагы карапайым эл арасында, багбанчылык, дыйканчылык, устачылык, аарычылык боюнча азыраак тааныштыгы бар адистердин даярдалышына алып келген.

1912-ж. 26-декабрында кыргыздардын жардамы менен Пишпекте эркек балдардын гимназиясы ачылат. Кыргыз балдарынын аталган окуу жайга тартылуусу төмөнкү деңгээлде болгон. 1917-жылы Пишпек гимназиясында жергиликтүү калктан 17 окуучу билим алышкан.

1912-жылы III баскычтагы кыздарды окута турган жеке гимназияны ачууга уруксат берилген. 1916-жылдын 29-февралынан “жеке аялдар прогимназиясы” болуп түзүлгөн. Бул гимназия 8 класстан турган, 1918-жылдын 1-январына карай гимназияда 191 кыз окуса, анын 11 окуучусу кыргыз кыздары болушкан. 

Пржевальский шаарында кыздардын 4 класстуу прогимназиясы 1911-жылдын  8-октябрынан тартып иштеп баштаган. 1916-жылдын 1-январына карата Пржевальскидеги кыздардын 4 жылдык прогимназисында 97 окуучулар билим алышкан. 1917-жылдын башталышына карата прогимназияда бешинчи класс ачылган жана ал шаардагы жалгыз орто билим берүүчү окуу жай катары кала берген 

Окуу-тарбия, уюштуруу иштериндеги көптөгөн жетишпегендиктерге карабастан Кыргызстандагы ачылган башталгыч жана орто билим берүүчү окуу жайлар жергиликтүү калктын арасында билимдүү, кат тааныган адамдардын санынын өсүшүнө өз салымын кошо алган. 

ЖЫЙЫНТЫКТАР:
Илимий иштин жүрүшүндө  Октябрь төңкөрүшүнө чейин кыргыздар туташ сабатсыз болгон деген көз карашка тарыхый  далилдерди келтирүү менен каршы пикир билдирилди. Себеби, кыргыздардын арасында зээндүү жаштар кыргыз тарыхын, анын санжырасын, адабиятын, маданиятын, жашоо шартын камтыган эмгектерди жараткан кат тааныган билимдүү адамдар болгон. 

Изилдөөнүн  чордонунда XIX кылымдын аягы – XX кылымдын башындагы мусулман окуусунун өнүгүшү маселелери турат. Аталган мезгилдердеги мусулман билим берүү тармагы өзгөчө бурулуш мезгил катары бааланат. Бул кыймыл совет доорундагы тарыхый  эмгектерде өнүгүүгө каршы эскичил агым катары сүрөттөлгөн. Илимий иштин жүрүшүндө жадидчиликтин көздөгөн максаты, ички маңызы, билим берүү тармагында жасаган алгылыктуу иш аракеттери жаңы көз карашта ачып берилди.

Орус-тузем мектептери боюнча коюлган маселеде, анын ички түзүлүшү жана жергиликтүү элге тийгизген таасири талдоого алынды. Орус-тузем мектептери татаал шартта иш алып барса да, ал мектептерде жергиликтүү калктын өкүлдөрүнө, анын ичинде кыргыздар гана чектелген мүнөздө болсо да билим алууга мүмкүнчүлүк берилген. Бул жагдай кыргыз эли үчүн жемиштүү болгон.

Мектептердин ачылышы, анын курулушу жалпы эле алардын каржыланышын колониялык бийликтер жергиликтүү элдин эсебинен жүргүзүлгөн. Бул мектептердин ачылышы ошол кездеги кыргыз элинин айрым катмары үчүн орус тилин үйрөнүп, европа маданияты менен таанышууга жана дүйнө таанымынын өзгөрүшүнө мүмкүнчүлүк түзгөн.

Көчүрүлүп келген келгиндердин балдарына билим берүүгө падыша өкмөтү өзгөчө мамиле жасашып, каржылоо жаатында өкмөттүк казына аркылуу жүргүзүлүп, билим берүү акысыз болгон. Алгылыктуу жагы бул окуу жайларында кыргыздардын билим алуусуна чектөө киргизилбегендиги болгон. Эчендеген кыргыз жаштары алгач орус-тузем мектептеринен билим алып, андан ары диний окуу жайларынан  билимин өркүндөтүү менен ошол алган билимдеринин пайдасы менен кийин кыргыз мамлекетибиздин түптөлүшүнө өз салымдарын кошушкан.

XIX кылымдын аягы – XX кылымдын башында жалпы эле Түркстан аймагында, анын ичинде Кыргызстанда окуу жайлардын көбөйүшү менен кыргыздардын өзүлөрүнөн да сабаттуу адамдардын арбын болуп, кыргыз элинин сабаттуулук деңгээли артып, маданиятында бир топ алга жылуулар менен коштолгон.

Изилдөөдө XIX кылымдын аягы – XX кылымдын башындагы агартуу иштериндеги өзгөрүүлөр жана жаңылануулар, тарыхый-саясий кырдаалга жараша болгондугу белгиленди. Аны менен бирге кыргыз элиндеги агартуу жана билимге болгон умтулуу маселелери, жеке эле колониялык доордо эмес, андан мурда эле колго алынып келгендиги тууралуу пикирлер менен жыйынтыкталды.

ПРАКТИКАЛЫК СУНУШТАР:
1. Кыргызстанда билим берүү системасын реформалоонун жүрүшүндө диссертацияда каралган маалыматтарды, улуттук каада-салттарды эске алуу кажет;

2. Бүгүнкү күндө мамлекетибизге керектүү адистерди даярдоо максатында кесиптик лицейлердин санын жана сапатын жогорулатуу керек;

3. Республиканын кесиптик лицейлериндеги окуу пландарын иштеп чыгууда изилденген мезгилдердеги окуу жайлардын тажрыйбасын эске алууга, практикалык иштерди уюштуруу усулдарын айкалыштырып, колдонууга болот;

4. Азыркы мезгилде Кыргызстанда диний билим берүүчү окуу жайларынын көбөйүп жаткан шартта, бул окуу жайларда окуу программаларын иштеп чыгууда жаңы ыкма мектептеринин окуу иштеринин уюшулушунун бөтөнчөлүктөрүн эске алуу бүгүнкү күндүн талабына ылайык келет;

5. Кыргызстандын  XIX кылымдын аягы – XX кылымдын башындагы тарыхын, маданиятын терең изилдөө максатында кыргыздардын XIX кылымдын аягы – XX кылымдын башындагы агартуусуунун абалы, маданияты жана тарыхы боюнча атайын илимий конференцияларды уюштуруу керек жана алардын жыйынтыктары боюнча илимий макалалардын жыйнактарын, монографияларды, окуу куралдарын жарыкка чыгаруу зарыл. 

РЕЗЮМЕСИ

Негизги сөздөр: агартуу, салттуу башталгыч билим берүү, диний мектептер, медреселер, жаңы ыкма мектептер, орус-тузем мектептери, училищалар, кесиптик билим берүүчү окуу жайлар, гимназиялар.

Диссертациянын негизги максаты - XIX кылымдын аягы – XX кылымдын башындагы Кыргызстандагы агартуучулук иштеринин абалын, деңгээлин жана өнүгүшүн изилдөө.

Изилдөөнүн объектиси болуп XIX кылымдын аягы – XX кылымдын башындагы Кыргызстандын түндүгүндөгү агартуусу эсептелет.

Изилдөөнүн предмети - XIX кылымдын аягы – XX кылымдын башындагы Кыргызстандын түндүгүндөгү агартуу  жана билим берүү иштеринин абалы жана өнүгүшү.

Изилдөөнүн методологиясынын негизин историзм принцибине таянуу менен маалыматтарга теориялык талдоо жүргүзүү, тарыхый ырааттуулукка келтирүү, маалыматтарды тарыхый-салыштырмалуу талдоо жана айрым учурларда изилдөөнүн статистикалык ыкмасына колдонуу түздү.

Изилдөөнүн илимий жаңылыгы жана жыйынтыктары.

 Илимий иште 1917-жылдын октябрь төңкөрүшүнө чейин эле, туташ-сабатсыз эл катары бааланып келген кыргыз калкынын арасында кат таанып, жаза билген сабаттуу адамдардын арбын болгондугун ырастаган жаңы маалыматтар айкындалды. Жадиддик жаңы усулдагы мектептердин XIX к. аягы – XX к. башындагы агартуучулук багытында жүргүзгөн иштери, жаңыча көз карашта баа берүү менен изилденди. Орусиянын курамына кошулгандан кийин кыргыз жергесине көчүрүлүп келингендердин арасындагы окутуу иштерин жүргүзүү үчүн ачылган мекеме жайлардын ишмердиги жана алардын жергиликтүү калктын балдарынын билим алуусуна тийгизген таасири жаңы маалыматтар менен толукталды. 

XIX кылымдын аягы – XX кылымдын башындагы агартуу иштериндеги өзгөрүүлөр жана жаңылануулар, тарыхый-саясий кырдаалга жараша болгондугу белгиленип, кыргыз элиндеги агартуу жана билимге болгон умтулуу маселелери, жеке эле колониялык доордо эмес, андан мурда эле колго алынып келгендиги деген пикирлер менен жыйынтыкталды.

Диссертациянын материалдарын жогорку окуу жайларынын гуманитардык бөлүмдөрүндө атайын жана тандалма курстарды өтүүдө, Кыргызстандагы билим берүүнүн тарыхын окуп үйрөнүүдө колдонууга болот.

РЕЗЮМЕ
диссертации Асипбаевой Майрамкуль Бейшенакуновны на тему: “Состояние просвещения в Северном Кыргызстане в конце ХIX – начале ХХ вв.”  на соискание ученой степени кандидата исторических наук по специальности 07.00.02 – Отечественная история
Ключевые слова: просвещение, традиционное начальное образование, религиозные школы, медресе, новометодные школы, русско-туземные школы, училища, профессиональные учебные заведения, гимназии. 

Основная цель диссертационного исследования – изучение состояния, уровня и развития просвещенческой деятельности  в конце ХIХ – начале ХХ вв. в Кыргызстане. 

Объектом исследования является просвещение в конце ХIХ – начале ХХ вв.  в северном Кыргызстане.

Предмет иссследования: состояние и развитие просвещения и образовательной работы в конце ХIХ – начале ХХ вв. в северном Кыргызстане.

Методологическую основу исследования составили принцип историзма и объективизма, историко-сравнительный анализ и в некоторых случаях применение статистического метода исследования.  

Научная новизна и итоги исследования.
В научной работе  увидели свет новые сведения, доказывающие, что среди кыргызского народа, который считался как народ сплошной безграмотности, еще до Октябрьской революции 1917 года  имелись в достаточном количестве грамотные люди, умеющие читать и писать. Проведенная деятельность в просвещенческом направлении школ новой джадидской методики  оценена и исследована с новой точки зрения.  Дополнены новыми сведениями деятельность учреждений, открытых для  проведения обучающей деятельности среди переселенцев после присоединения к России и их влияние на получение знаний детей местного населения.   

Отмечено, что изменения и новшества в деле просвещения конце ХIХ – начале ХХ вв. произошли в соответствии с историко-политической обстановкой и подытожены мнениями, что вопросы просвещения кыргызского народа и стремление его к знаниям появились не только в колониальную эпоху,  но и  имели место задолго до этого.  

Материалы диссертации можно использовать при прохождении специальных или выборочных курсов в гуманитарных отделениях высших учебных заведений, при изучении истории образования в Кыргызстане.

Research subject is study of condition, level and development of educational activity at the end of XIX century and at the beginning of XX century in Kyrgyzstan.


Object of research is education at the end of XIX century and at the beginning of XX century in North Kyrgyzstan.

        Subject matter is condition and development of education and educational work at the end of XIX century and at the beginning of XX century in North Kyrgyzstan. 


Research methodology is based on data theoretical analysis, relying on principle of historicism, putting in historical order, historical and comparative analysis of data, and in some cases using of statistical method of research.


Scientific novelty and results of research 

In the scientific work new details saw the light, proving that among Kyrgyz people, who were considered illiterate people, since before the October revolution 1917 there were enough literate people, who were able to read and write. The activity carried out in educational direction of schools of new jadid method is evaluated and examined from a new perspective. 
New information was added to the activities of institutions opened for carrying out of educational activities among migrants into Kyrgyz land after joining Russia and their impact on obtaining of knowledge by children of local population.

It is mentioned that changes and innovations in education at the end of XIX century and at the beginning of XX century took place in accordance with historical and political situation and summarized by opinions that Kyrgyz people education issues and their yearning for knowledge were appeared long before colonial days.

Materials of dissertation may be used when taking special or elective courses in humanities departments of higher educational establishments, and when studying history of education in Kyrgyzstan.

